WorldFest ta’ Ikel Bnin 
u Kummerċ Ġust
Il-Ħadd 16 ta’ Mejju, fil-Barrakka ta’ Fuq, 10.00am - 10.00pm

 “Iż-żerriegħa tiġi minn pjanta li m’għadhiex tidher 
u ġġorr fiha dik il-pjanta li għadha ma tidhirx” 
Proverbju Indjan

Nhar il-Ħadd, 16 ta’ Mejju, bejn l-10.00 ta’ filgħodu u l-10.00 ta’ filgħaxija fil-Barrakka ta’ Fuq, il-Belt Valletta, se jsir festival tal-Kummerċ Ġust u ikel Malti u internazzjonali bis-sehem ta’ għaqdiet Maltin, żewġ attivisti mill-Messiku u mużiċisti minn pajjiżi differenti, u b’attivitajiet għall-familja kollha li jinkludu logħob edukattiv, tpinġija, teatru interattiv, ritwal tradizzjonali tal-kafè mill-Etjopja, u forum pubbliku dwar is-sovranità tal-ikel. Id-dħul għall-festival u l-attivitajiet kollha huwa b’xejn.
F’din id-disa’ edizzjoni tal-WorldFest organizzat mill-Koperattiva Kummerċ Ġust se tasal fi tmiemha l-kampanja dwar is-sovranità tal-ikel, Kieku l-Ikel Jitkellem, li l-Koperattiva nediet fil-Jum Dinji tal-Ikel tal-2009. 
Fil-Barrakka ta’ Fuq se jkun hemm għall-bejgħ mijiet ta’ prodotti tal-ikel u xogħol tal-artiġjanat tal-Kummerċ Ġust maħdumin minn komunitajiet żgħar u emarġinati fl-Amerika Latina, l-Afrika u l-Asja. Se jieħdu sehem ukoll għadd ta’ organizzazzjonijiet oħrajn, fosthom il-Koperattiva Rurali Manikata, Ta’ Żeppi, l-Arabic Culture Information Society, il-Moviment Graffitti, il-Fondazzjoni Gaia, Food First Malta, Friends of the Earth Malta, Greenhouse Malta, Ahmadiyya Muslim Community, il-Proġett I Shop Fair, u Home Economists in Action. Dawn se jagħtu informazzjoni lill-pubbliku dwar suġġetti marbutin mal-ikel kif ukoll ibigħu prodotti lokali. Koperattiva Rurali Manikata se jkollha għall-bejgħ għall-ewwel darba ġulepp tal-ħarrub magħmul minn ħarrub Malti u zokkor tal-Kummerċ Ġust.
Matul il-ġurnata se jkun hemm attivitajiet għat-tfal bħal tpinġija fuq il-wiċċ. Bejn il-11.00 u nofsinhar u bejn il-5.00 u s-6.00 ta’ filgħaxija se jkun hemm attivitajiet għaż-żgħażagħ. Matul il-WorldFest kollu se jkun hemm żewġ attivisti nisa Messikani, waħda taħdem f’fabbrika li tipproduċi t-telefons ċellulari u l-oħra taħdem ma’ CEREAL, organizzazzjoni mhux governattiva Messikana li taħdem fil-qasam tad-drittijiet tal-bnedmin. Dawn iż-żewġ nisa ħa jkunu qed jitkellmu mal-pubbliku dwar il-kundizzjonjijiet ħarxa tax-xogħol li jkollhom iħabbtu wiċċhom magħhom l-ħaddiema tal-Informatika. Attrazzjoni oħra se tkun ritwal tradizzjonali tal-kafè mill-Etjopja.
Filgħaxija bejn il-5.00pm u s-7.00 pm se jsir forum pubbliku bit-tema “Għażliet Personali: Impatt Globali” li se jitmexxa mill-ġurnalist James Debono. Il-kelliema se jkunu Nathalie Grima mill-Koperattiva Kummerċ Ġust; Dr Karen Mugliett u Dr Suzanne Piscopo, it-tnejn lecturers l-Università ta’ Malta; is-Sur Carmel Cacopardo,  kelliem tal-Alternattiva Demokratika dwar l-iżvilupp sostenibbli; u s-Sur Martin Galea De Giovanni mill-Friends of the Earth. Il-forum se jiddiskuti temi attwali marbutin mas-sovranità tal-ikel u jqajjem kuxjenza fost il-pubbliku dwar din it-tema wiesgħa. L-udjenza preżenti se tipparteċipa fid-diskussjoni.

Wara l-forum, dawk preżenti jkunu jistgħu iduqu ikel minn Malta, il-Palestina, l-Asja u l-Eritrea. Fit-8.00pm tibda lejla kulturali li tinkludi forum teatrali li jistieden lill-pubbliku biex jipparteċipa billi joffri soluzzjonijiet għal sitwazzjoni li partikulari. Se jkun hemm ukoll mużika dinjija minn trio internazzjonali magħmul minn Arianna, Ann u Anna, żfin folkloristiku popolari mill-Palestina msejjaħ Dabke, u kunċert live minn Plato’s Dream Machine.

Il-Koperattiva Kummerċ Ġust, koperattiva soċjali ta’ voluntiera li ma taħdimx għall-profitt, ilha involuta fil-qasam tal-Kummerċ Ġust mill-1996. L-għan tal-WorldFest, imtella’ bl-għajnuna tal-Unjoni Ewropea u l-Kunsill Malti tal-Kultura u l-Arti, huwa li tinħoloq kuxjenza akbar fost il-pubbliku dwar il-Kummerċ Ġust u dwar il-ħidma tal-fqar fil-pajjiżi li qed jiżviluppaw. Il-pubbliku huwa mistieden li jattendi din iċ-ċelebrazzjoni tal-Kummerċ Ġust f’atmosfera multikulturali. Hemm aktar informazzjoni dwar il-Worldfest, il-Koperattiva Kummerċ Ġust u l-kampanja Kieku l-ikel Jitkellem fuq is-siti www.l-arka.org u www.l-ikel.org.
